
	БОСНА И ХЕРЦЕГОВИНА

Агенција за заштиту личних података 

у Босни и Херцеговини

С а р а ј е в о


Broj: xxxxxxxxx
Sarajevo: 26.07.2017.
KANTON SARAJEVO 

MINISTARSTVO PRAVDE I UPRAVE

ul. Reisa Džemaludina Čauševića br.1

71000 Sarajevo

PREDMET: Dostava ličnih podatka izvršenika sudu i punomoćniku tražioca izvršenja,
                       mišljenje, d o s t a v lj a  se,
VEZA:          Vaš akt broj: yyyyyyy  od 28.06.2017.

Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je vaš akt broj i datum veze, u kojem navodite da vam je Općinski sud u Sarajevu (u daljem tekstu: Sud) dostavio zaključak „broj: WWWWWWW od 08.02.2016. kojim je Ministarstvu pravde i uprave Kantona Sarajevo dostavljeno pravosnažno Rješenje o izvršenju i prijedlog za izvršenje, te naloženo, kao izvršenikovom dužniku, da se isto, u skladu sa Zakonom o izvršnom postupku, provede na plati izvršenika.“
Navodite da isto niste mogli realizovati jer postoje smetnje za izvršenje o čemu ste obavijestili Sud. „Konstatovane smetnje su se odnosile na promjenu ličnih podataka izvršenika (promijenjeno je prezime izvršenika i jedinstveni matični broj) u toku trajanja parničnog postupka....“, tako da podaci dostavljeni u zaključku ne odgovaraju podacima izvršenika, inače zaposlenika Ministarstva pravde i uprave Kantona Sarajevo (u daljem tekstu: Ministarstvo).
Takođe navodite, da vam se obratio punomoćnik tražioca izvršenja sa zahtjevom da se obavijesti sud i tražilac izvršenja o nastavku postupka izvršenja, s obzirom da Ministarstvo negira da je izvršenik zaposlenik istog, dok „zaposlenik u postupku izvršenja upozorava na zaštitu ličnih podataka...“
Na kraju navodite da Ministarstvo ne želi da usporava sudske postupke niti da narušava pravo na zaštitu ličnih podataka, zbog čega tražite mišljenje Agencije  da li imate „pravo (obavezu) dostaviti sudu i punomoćniku tražioca izvršenja lične podatke o izvršeniku, a da pri tom ne kršimo odredbe Zakona o zaštiti ličnih podataka i posebno cijeneći kaznene odredbe ovog zakona.“
S tim u vezi, a na osnovu člana 40. stav (2) tačka g) Zakona o zaštiti ličnih podataka, daje se:

M I Š LJ E NJ E
Zakon o zaštiti ličnih podataka („Službeni glasnik BiH“, br. 49/06, 76/11 i 89/11), (u daljem tekstu: Zakon) je opšti propis koji reguliše obradu i zaštitu ličnih podataka i primjenjuje se na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije. 

Zakon u članu 3. definiše pojam ličnog podatka i nosioca ličnih podataka, kako slijedi:

· „lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica; 

· nosilac podataka je fizičko lice čiji se identitet može ustanoviti ili identifikovati, neposredno ili posredno, naročito na osnovu jedinstvenog matičnog broja, te jednog ili više faktora karakterističnih za fizički, fiziološki, mentalni, ekonomski, kulturni ili socijalni identitet tog lica; 
· kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa;  
· treća strana je bilo koje fizičko ili pravno lice, javni organ, agencija ili bilo koji drugi organ, osim nosioca podataka, kontrolora, obrađivača i lica koja su pod direktnom nadležnošću kontrolora ili obrađivača, ovlašteni da obrađuju podatke;  
Iz navedenog proizlazi da je podatak o prezimenu i jedinstvenom matičnom broju (JMB), kao i podatak o radnopravnom statusu određenog lica njegov lični podatak, te da se isti treba obrađivati u skladu sa relevantnim zakonskim propisima i u skladu sa osnovnim principima obrade ličnih podataka. 
Jedan od principa je obrada ličnih podataka na pravičan i zakonit način, kako je to propisano članom 4. stav (1) tačka a) Zakona. Ovaj princip podrazumijeva obradu ličnih podataka na osnovu i u granicama zakona i drugih propisa.

Davanje ličnih podataka trećoj strani regulisano je članom 17. Zakona. U stavovima (2) i (3) navedenog člana propisano je:

„(2)    Kontrolor ličnih podataka ovlašten je lične podatke dati na korištenje trećoj strani na osnovu pisanog zahtjeva treće strane ako je to potrebno radi obavljanja poslova u okviru zakonom utvrđene nadležnosti ili ostvarivanja zakonitih interesa treće strane.  
(3)    Pisani zahtjev mora sadržavati svrhu i pravnu osnovu za korištenje ličnih podataka, te vrste ličnih podataka koji se traže.  
Ministarstvu je, u ovom slučaju, dostavljeno pravosnažno rješenje o izvršenju sudske odluke u svrhu okončanja izvršnog postupka. Međutim, niste mogli izvršiti predmetno rješenje, iako ste, kako proizlazi iz akta veze,  mogli na nesumnjiv način utvrditi identitet osobe, tj. o kojem  vašem zaposleniku se radi, jer je isti, u međuvremenu, promijenio prezime i JMB. O promjeni podataka izvršenika ste obavijestili nadležni Sud.
S tim u vezi, punomoćnik tražioca izvršenja vam se obratio sa zahtjevom da nove podatke izvršenika dostavite Sudu i njemu jer tražilac izvršenja ima zakonit pravni interes da te podatke dobije u svrhu okončanja izvršnog postupka.
Dakle, ukoliko se, na osnovu dokaza kojim raspolaže Ministarstvo, nesumnjivo može utvrditi da postoji zakonit interes treće strane, onda, sa aspekta Zakona i zaštite ličnih podataka, nema smetnje da punomoćniku tražioca izvršenja dostavite tražene podatke.
Naime, Zakon ne predstavlja prepreku za davanje podataka o dužniku u cilju provođenja izvršnog postupka, ali se obrada podataka, kao i u svakom drugom postupku, treba vršiti u skladu sa principima obrade ličnih podataka tj. da postoji pravni osnov i utvrđen obim i mjera neophodnih podataka za ispunjenje određene svrhe.
S poštovanjem,
Dostavljeno:                                                                               D I R E K T O R                                                                                                                                                                                                    
- naslovu;                                                                                                                                                                                                                              
- a/a                                                                                              Petar Kovačević

